
Visoki predstavnik izvještava
Solanu i de Hoop Scheffera o
Izvještaju RS o Srebrenici
Visoki predstavnik Paddy Ashdown je danas poslao pismo visokom
predstavniku Evropske unije za zajedničku vanjsku i sigurnosnu
politiku,  dr  Javieru  Solani  i  generalnom  sekretaru  NATO-a
gospodinu Jaap de Hoop Schefferu, u kojem je priložio, i dao
svoje  viđenje  Izvještaja  Komisije  o  Srebrenici,  koji  je
objavljen u petak.  

Visoki  predstavnik  je  naglasio  da  će  konačan  sud  o  ovom
izvještaju dati Komisija za ljudska prava BiH.

U izvještaju se ukazuje na “određeni napredak” u spremnosti
vlasti RS da pomognu u otkrivanju istine o Srebrenici, napisao
je visoki predstavnik. “Pod uslovom da se ova praksa nastavi u
preostalom dijelu Izvještaja, moglo bi se reći da bi u tom
slučaju  klimu  opstrukcionizma  u  pogledu  ratnih  zločina
zamjenila klima veće saradnje.”

Konačni nalazi Komisije o Srebrenici će biti dostavljani Vladi
RS sredinom jula.

U svom pismu, visoki predstavnik ukazuje dr Solani i gospodinu
de Hoop Schefferu na činjenicu da ovaj Izvještaj:

otkriva 32 lokacije masovnih grobnica, od kojih njih 11
do sada neotkrivenih;
pruža detaljne informacije o učešću vojnih i policijskih
jedinica Ministarstva unutrašnjih poslova RS;
navodi  naredbe  za  učešće  policijskih  jedinica  iz
Republike Srpska Krajina i Republike Srbije; i
sadrži dokumente koji jasno ukazuju da je “Operacija
Krivaja”  bila  planirana  u  tri  faze  –  napad  na

Srebrenicu,  odvajanje  žena  i  djece,  i  likvidacija
muškaraca.

Visoki  predsavnik  naglašava  da  će  biti  potrebno  dalje
istražiti  ove  informacije,  te  da  “ništa  što  je  Komisija
otkrila  ne  zamjenjuje  u  bilo  kom  smislu  punu  saradnju  sa
Haškim tribunalom koja se zahtijeva ukoliko BiH želi ostvariti
korak  naprijed  u  svojim  odnosima  sa  evro-atlanskim
institucijama.” O tom pitanju će konačno odlučivati Tribunal u
Hagu.

Konkretne aktivnosti na hapšenju ratnih zločinaca su neophodne
u narednom periodu.

Visoki predstavnik je zaključio da informacije koje se nalaze
u ovom Izvještaju, zajedno sa javnim izjavama koje su nedavno
dali  pojedini  lideri  u  RS  možda  ukazuju  na  njihovu  veću
spremnost da se suoče sa pitanjem odgovornosti za Srebrenicu i
kažnjavanjem zločina. Visoki predstavnik je rekao da “je to
rad  koji  traje.  To  djelovanje  se  odvija  u  pravom  smjeru.
Međutim, potrebno je uraditi mnogo više kako bi se anuliralo
devet godina skoro potpune neaktivnosti vlasti RS, posebno
MUP-a RS na polju ratnih zločina.”


